ӘФГАНСТАН  – ЙӨРӘК  ЯРАСЫ

Зөбәрҗәт ЛИПАТОВА, 
Тукай районы Мәләкәс урта мәктәбе укытучысы  
Максат. Әфганстаннан совет гаскәрләре чыгарылуга 25 ел тулу уңаеннан Әфган сугышы, аның асылы белән тирәнтенрәк танышу, Әфганстанда хәрби хезмәттә булган егетләргә карата хөрмәт хисләре тәрбияләү.

Җиһазлау. В.Имамовның «Әфган кызалаклары» китабы, фоторәсемнәр, Әфган сугышы  турында видеоролик,  Әфган сугышына багышланган  җырлар, презентация.
Кичә буласы залга шул төбәктә туып үскән һәм Әфган сугышында булган егетләр турында альбомнар куела, шигырь юлларыннан плакатлар язып эленә.

1 нче алып баручы.

Батырлык. Бу – купшы сүз түгел,

Хәтерләрдән тиз җуела торган.

Мәгънә-асылында, мәңгелеккә

Күңелләргә-җанга уела торган.
2 нче алып баручы. 
Кайсы тауның ташларыннан икән

Батырлыкка һәйкәл куясы?

Чорлар җиле ташларны да уя,

Тик мәңгелек хәтер кыясы!
1 нче алып баручы. 
Ил өстендә бөтерелеп

Йөрсә хәвеф-хәтәр,

Бу инде «батырларча…» дип

Килгән соңгы хәбәр.
2 нче алып баручы. 

«Батырлык», дип, күпме сөйләп йөрмик,

Күпме аны күккә күтәрмик,

Ише бармы бөеклекнең солдат

Кылган батырлыкка тиңләрлек?!  
1 нче алып баручы. 

          Ярдәм сорап күп килделәр безгә

Барсына да бу ил булышты…

Тик беләсе иде –
Без соң тагын

Кайсы илгә күпме бурычлы?

«Интернациональ бурыч», дидек,

Әллә нәрсә итеп сөйләдек.

Бурычтырмы… –
Нигә меңәрләгән

Кеше җаны белән түләдек?!

Япь-яшь кенә килеш күпме гарип –
Аналарның йөрәк түземме?

Бурыч түләр өчен егетләрнең

Аяк-кулы кирәк идеме?!

Илдә нигә кадерсезләнделәр,

«Бурыч» түләде бит алар да? –
Ахыр чиктә йөрәкләре нигә

Граната булып ярыла?!

«Интернациональ бурыч» имеш,

Табалмадык шуннан башканы.

Ил «бурычы» булып,

Әсирлектә

Газап чикте кемнең башлары?!

Тагын кемгә күпме «бурычлы» без,

Нигә белми халык?

Бүгенге

Яңа буын егетләре үсә –
«Бурыч» түләр өчен түгелме?!  

(«Кичер кайта алмавымны» җыры (Р.Фәйзуллин шигыре, Л.Батыр-Болгари көе) башкарыла.)
(Сценарий презентация белән бергә үрелеп бара.)
Укытучы.  Кайгысы, сагышы, югалтулары белән сугыш китергән афәт һәрберебез өчен уртак. Бөек җиңү яулаган әти-бабаларыбызның уллары, оныклары 1979 елның декабреннән 1989 елның 15 февраленә кадәр ерак Әфганстан җирендә сугыш мәхшәре кичерде. Әлеге сугыш 15 мең яшь, типсә тимер өзәрдәй егетнең гомерен өзде. 

    2014  елның 15  февралендә  соңгы совет сугышчысының Әфганстан чиген атлап чыкканына 25 ел тулды. Моннан чирек гасыр элек, 1989  елның 15 февралендә, Брежнев хөкүмәте башлап җибәргән «тантаналы марш» тәмамлана.
2 нче алып баручы.   Әфганстан. Нинди ил соң ул? Бу ил турында сез мәктәп дәреслекләреннән генә укып беләсез. (Картасы күрсәтелә.)
 Гомуми мәйданы 652 мең кв. км булган бу илдә автомобиль юллары бик аз, ә тимер юллар бөтенләй юк. 26 млн чамасы халыкның зур күпчелеге ярымкүчмә тормыш алып бара, төп тармагы – терлекчелек. Әфганстанның башкаласы – Кабул, дине – ислам. Кеше хакын тиеннәр белән генә бәялиләр. Нигездә феодализм чорында яшәгән дәүләткә капиталистик мөнәсәбәт кереп килә.
1 нче алып баручы. Менә шушы илдә 1978  елның 27  апрелендә, Брежнев чоры идеологлары тәкрарлавынча, милли-демократик революция, ә чынында исә законлы властьны хәрби көчләр ярдәмендә бәреп төшерү була. Габделкадыйр җитәкләгән хәрбиләр президент кәнәфиенә халык-демократик партиясенең генераль секретаре Нурмөхәммәт Тәраккыйны утырта. Тәраккый икенче көнне үк илне – Әфганстан Демократик Республикасы дип, ә үзен Революцион совет рәисе, Югары оборона советы рәисе, дәүләтнең баш министры дип игълан итә. Бу вакытта илдә бернинди дә революцион ситуация булмый. Әмма Л.Брежнев җитәкләгән безнең хөкүмәт фетнәне революция дип алкышлый. Тәраккыйга  дуслык җепләре сузыла, матди, техник, икътисади ярдәм күрсәтелә.
2 нче алып баручы. Ләкин Тәрәккыйның тантанасы озак дәвам итми. 1979 елның февралендә Герат шәһәрендәге Әмин җитәкләгән «революцион» дивизия партия һәм Тәраккый үтерелә. Президент кәнәфиенә Әмин күтәрелә. Ил ике лагерьга бүленә. Илдә гражданнар сугышы канат җәя. Әмин идарәсе безнең ил җитәкчеләрен хафага төшерә. Әмин Төньяктан куркыныч янау мөмкинлеген төшенә һәм Брежневтан очрашырга рөхсәт бирүен үтенә. Тик Брежнев җавап бирми. Бу вакытта Мәскәүдә, Әмин террорыннан качып, Тәраккый үтерелгәннән соң Әфганстан Халык-Демократик партиясенең Генераль секретаре дәрәҗәсенә күтәрелгән Бабрак Кармаль яши. Ул да Брежневка йогынты ясагандыр, күрәсең. Мәскәүдә карар өлгереп килә.

1 нче алып баручы. «Бөтен дөньяда тынычлык һәм демократия өчен ару-талу белмәс көрәшүче» Леонид Брежнев Әфганстанга совет гаскәрләре кертелү турындагы хәбәрне үзәк телевидение буенча шәхсән үзе 1979 елның 27 декабрендә игълан итә. Халык коточкыч адымның асылын аңламый кала. (Видеосюжет күрсәтелә.)
2 нче алып баручы. Беренче бәрелешләрдә үк 86 совет сугышчысы башын салса да, Мәскәү куйган бурыч тормышка ашырыла. Безнең гаскәрләр, Кабулга җитеп, Президент сараен штурмлый. Әмин үтерелә. Әфганстанга кайткан Бабрак Кармаль үзен илнең башлыгы дип игълан итә.
  1980 елның февраль аенда Кабулның үзендә олы фетнә куба. Май аенда әүвәл совет гаскәрләре белән бергә хәрәкәт иткән тау пехотасы полкы баш күтәрә һәм безнең десантчылар ротасын юкка чыгара.

1 нче алып баручы. 1980 елда Әфганстан җирендә – 1500 ләп, 1981 елда – 1300, 1982 елда  2 меңгә якын совет сугышчысы һәлак була, яраланучыларның саны уннарча меңгә җитә. 1982 елда Брежнев вафат була, ләкин әфган җирендәге канлы яу һаман да дәвам итә. 1983 елда – 1500, 1984 елда  2400 гә якын совет сугышчысы туган туфрагына кургаш кәфенлеккә төренеп кайта.

2 нче алып баручы. Фәкать 1988 елның 15 маенда гына чит илдәге гражданнар сугышыннан совет гаскәрләре чыгарыла башлый. Һәм, ниһаять, 1989 елның 15 февралендә соңгы совет солдаты Әфганстан чиген атлап чыга. Бу сугыш безнең илгә 15 меңгә якын кургаш табут, 36 мең яралы, 312 хәбәрсез югалган солдат рәвешендә әйләнеп кайта. Бу сугыш безнең ил өчен 60 млрд сумлык акланмаган һәм кирәксез чыгым булып әверелә.
Укытучы. Татарстан  әфган сугышында 257 егетен югалтты. Ул егетләр илебезгә «кара кызалаклар» дип телгә кергән йөк самолетларында кургаш табут эчендә кайтты. Гомерләре чәчәк таҗлары шикелле ачылып кына килгән 15 мең егетне ил буенча чәчеп йөргән «кара кызалаклар» – Әфган «кызалаклары».

Аларның 33 е, Чаллы шәһәреннән яисә Тукай районыннан китеп, әфган сугышында башларын салган. Бу егетләр турында «Әфган кызалаклары» дигән китаптан укып белергә була. Яудан кайтмый калган егетләр өчен тирән әрнү белән сугарылган язмаларда якташларыбызның вакытсыз өзелеп калган тормыш юллары, чит-ят җирдә кылган батырлыклары һәм соңгы мизгелләре тасвирлана.

  Тукай районының Калмия авылында туып үскән Равил Хаҗиев дөньядан китәр алдыннан соңгы сүзләрен үзенең дусты Фәрит кулында әйтә: «Фәрит! Башкача түзәрлек көч-куәтем бетте. Хушыгыз, әти-әни! Хушыгыз, туганнар! Хуш, якты дөнья». Равил шул минутта ук аңын югалта. Хәрби табиблар  аңа булдыра алганча ярдәм итәргә тырыша, ләкин 2 тәүлектән соң аңына килә алмыйча, аның йөрәге тибүдән туктый.

1 нче алып баручы. 
              Күпме утлар-сулар кичмәдек без

              Кемнәрнеңдер җирдә хакын-хаклап,
              Туган илне сөю-сагынуларны

              Йөрәк түрләрендә генә саклап.

              Тарлавыклар, кыя кичүләр

              Төштәгедәй хәтерләрдә калды.

              Газиз гомерләрне кыя-кыя

              Өстебезгә үлем уты яуды.

              Тир, каныбыз белән сугардык без

              Чит-ят җирне, ялган хакны хаклап.

              Кемнәрнеңдер иминлеген яклап

             Башны салдык. Без бит бары солдат…
2 нче алып баручы.
Таулар-кыяларны кичәбез без,

Фляга буш. Корсак шулай ук.

Ком шытырдый тешләр арасында

Ач буламы солдат? Солдат тук!

Бердәнбер юл – алга солдат өчен,
Чигенү юк! Соңгы сулышта

Тәмугыңа барып керәчәк ул,

Ватан кушса әгәр, ил кушса…
1 нче алып баручы.
Кабул өсләрендә йолдыз яна

Минем белән бәхилләшкән сыман.

Нигә соң мин Туган илдә түгел,

Чит туфракка ятып күзем йомам?

Соңгы сулыш. Соңгы тамчы каным

Ят туфракка, кыя-ташка тама.

Зәңгәр йолдыз нуры, бәхилләшеп,

Сүнеп бара мәчет манарада.

Сүнә йолдыз. Туган илдәй ерак

Яшьле күзем белән калам озатып.

Бәхилләшәм якты дөнья белән

Чит-ят җирдә, салкын карга ятып…

2 нче алып баручы.
Кичерә күр, әнкәй. Язмыштан

Без җиңел юл өмет итмәдек.

Үлем килсә, бастык йөзгә-йөз,

Чигенмәдек, качып китмәдек.

Үзебезгә тигән өлешне

Башкаларга «бүләк» итмәдек.

Үзебезнең йөкне үзебез

Үтәселәр идек күтәреп,
Җибәрмәде әҗәл үткәреп…

 («Әнкәй мине сагынып көттеңме?» дигән җыр башкарыла.)
Укытучы. Исән кайткан «әфганлылар» арабызда яши. Менә алар:[image: image1.jpg]



   Борисов Ренат Александрович
1963  елның 2 августында туган. 1980 елда Мәләкәс урта мәктәбен  тәмамлаган. Чаллы шәһәрендә 64 нче техник   училищеда токарьлыкка укыган. 1981 – 1984 елларда армия сафларында хезмәт иткән. 1981 – 1982 елларда Скавордино шәһәрендә, ә аннан соң Урта Азия чик буе гаскәрләрендә хезмәт иткән. Әфган сугышында катнашкан. Пулеметчы ярдәмчесе булган. Бүлек командиры. Кече лейтенант хәрби чины алган. Бүләкләре: «Отличник пограничных Войск 1 и 2 ст.», «Молодой гвардеец», «11 пятилетки 1 ст.», «К 70-летию Вооруҗенных сил». 23\01-1984 елны ул яңадан туган көне дип искә ала. Алар 7 кеше чолганышта калганнар. Ләкин соңгы минутларына хәтле биргән антларына тугры булып калганнар. Үзләренә куелган бурычны намус белән үтәгәннәр. 
       Бухаров  Николай  Михайлович
1966 елның  5 гыйнварында  туган.  Мәләкәс  урта  мәктәбен  1983  елда  тәмамлый.  1983 – 1984  елларда  шоферлык  һөнәренә  укый.  1984  елның  17 апрелендә  армия  хезмәтенә  китә.  Башта  курсант,  соңыннан    шофер  була.  Тукай  районы  Борды  авылы  егете  М.Лаврентьев,  Әҗмәкәйдән  Ф.Гарипов,  Куадыдан  А.Шакиров,  Шилнәдән  А.Цыганов    белән  бергә  хезмәт  иткәннәр.  Соңгысына  яңадан  әйләнеп  кайту  насыйп  булмаган.  

[image: image2.jpg]


Шаймаков  Павел  Николаевич                                     
1965 елның 20 февралендә туган. Мәктәпне 1982  елда тәмамлаган. 1983 – 1986 елларда   армия сафларында: Әфганстанның  Герат шәһәрендә шофёр булып хезмәт иткән. Хезмәт итү чорындагы дәүләт бүләкләре, күкрәккә тага торган билгеләр: «Гвардия  Отличник СА»,  «Воин – спортсмен»  юбилей медале, «70 лет ВС  СССР», «Медаль Воину- интернацианалисту»,  «Листовка-грамота   имени Героя Советского Союза»,  грамота «Президиума Верховного Совета СССР» һ.б. почетлы грамоталар. «Әфган иленнән туган ягыма кайтып китү көне иң истәлекле көнем булды»,  – дип уйлый Павел.    Соңгы вакытта Чаллы шәһәрендә АО КПД  №-240 заводында шофёр булып эшләгән.  Бүгенге көндә исән түгел.
  Назаров Юрий Николаевич

     1966 елда  Иске Җирекледә туган.  1982 елда Мәләкәс урта мәктәбенең VIII  сыйныфын тәмамлап, 8 нче авыл һөнәри-техник училищега укырга керә, З ел укый. 1985 – 1987  елларда армия хезмәтен Әфганстанда үти.  Беренче елны – шофер, икенче ел өлкән шофер була, колонналар белән идарә итә. Яхшы хезмәте өчен ата-аналарына рәхмәт хаты бар.

[image: image3.jpg]


Липатов Денис Григорьевич

      1966 елның  5 июнендә Тукай районы Мәләкәс авылында туа. 1973 – 1983  елларда Мәләкәс урта мәктәбендә укый. СПТУ да шоферлык һөнәре үзләштерә. 1984 – 1987  елларда армия сафларында хезмәт итә. Әфганстан сугышында катнаша: 36 нчы хәрби частьта минометчы була. Хәрби заданиедән кайтканда, шартлауга очрыйлар. Ике солдат шунда ук үлә, ә Денис, контузия алып, госпитальгә эләгә. Армиядән сержант дәрәҗәсендә  кайта. Интернациональ бурычын намус белән үтәгәне өчен күпсанлы дипломнар һәм күкрәк билгеләре белән бүләкләнгән. 
Ничек кенә итеп басарга соң

Җандагы бу сыкрау-әрнүләрне?

Төзәлмәслек яра булып калды

Әфганстан йөрәкләрдә мәңге.

    Төннәрен алар кабат-кабат шул сугышны төшләрендә күрә. Аларның хәтерендә бүген дә меңәрләгән автомашиналар яна, дуслары, полкташлары һәлак була.
15 февраль – Хәтер көне. Тарихның килер буыннарына сабак булырдай бу сәхифәсен, әфган ветераннарын, чит илләрдә башын салган каһарманнарыбызны онытырга безнең хакыбыз юк.
Чит-ят җирдә киләчәкне раслап,

Башын салды япь-яшь кыю солдат.
Халык хәтереннән һичберкем дә

Юа алмас аны, юа алмас!
                             (Соңыннан викторина үткәрелә.)

